М. Елеуов

Ортағасырлық Түймекент қаласында 2011 жылы жүргізілген зерттеулер
Ортағасырлық Түймекент қаласы Жамбыл облысының Байзақ ауданындағы Түймекент (бұрынғы Шапаловка, Буденовка) ауылының оңтүстік шетінде, Талас өзенінің оң жағасындағы биік жарқабағында орналасқан. Географиялық координаттары: С. 43ْ 07′07″,  Ш. 71ْ 37′31″. Теңіз деңгейінен биіктігі 457 м [1,41-76 б.].

Талас өзені шайып және XX ғасыр мен XXI ғасырдың басында жүргізілген шаруашылық жұмыстарының барысында бұзылып жатқан ортағасырлық қалада 2010 жылдан бастап Республикалық «Мәдени мұра» стратегиялық бағдарламасы бойынша «Археолог» Халықаралық ғылыми-зерттеу орталығы» ЖШС-нің Тұран археологиялық экспедициясы зерттеу жұмыстарын жүргізуде. 2010 жылғы зерттеулердің барысында ортағасырлық Түймекент қаласының тарихи-топографиялық құрылымы қайта зерттеліп, оның бұзылып жатқан бөліктері анықталып, қорғау аймағы белгіленіп, әртүрлі бөліктерінде археологиялық қазба жұмыстары жүргізілді [2, 77-85 б.].  
Ортағасырлық Түймекент қаласының 2011 жылғы экологиялық ахуалы. Ортағасырлық Түймекент қаласының 2010 жылғы экологиялық ахуалы туралы  2010 жылғы орталықтың ғылыми есебінде жан – жақты жазылып, оның бұзылып жатқан бөліктерінің суреті берілген болатын [3, 29-б., 30-32 суреттер].

2011 жылы мамыр айында экспедиция Түймекентке келген кезде 2010 жылғы қыркүйектен 2011 жылғы сәуірге дейінгі аралықта ортағасырлық қаланың кейбір бөліктерінің бұзылып, оның қорғау аймағына қоқыс төгілгені анықталды, олар: 1-ден, қаланың оңтүстік – шығыс қақпасы орналасқан жерден топырақ қазып алу онан әрі жалғасқаны белгілі болды, соның барысында қақпа өткен жерден оңтүстікке қарай көлемдері 2-3 м, 3 x 3 м. тереңдіктері 1-2 м үш шұңқыр пайда болған; 2-ден, қала қамалының солтүстік-шығыс қабырғасының сыртынан бұрынғы жылдарда қазылған ордың бірқатар жері (әсіресе шығыс  бұрышы) қайта қазылып, тереңдетілген; 3-ден, қаланың оңтүстік-батыс қақпасы арқылы өтетін қазіргі жолда 2010 жылы қазба жүргізілгендіктен ендігі жерде автокөліктер оңтүстік-батыс қақпаны қорғап тұрған үлкен мұнараны шығыс жағынан айналып өткені және қаланың оңтүстік бұрышы арқылы жүргенін анықталды; 4-ден, 2010 жылы ортағасырлық қаланың оңтүстік-батыс, оңтүстік-шығыс қақпалары арқылы өтетін жолдарға және солтүстік-батыс қабырғадағы жолға қойылған тосқауылдар бұзылған; 5-ден, қаланың ішіне, әсіресе, шығыс, батыс бұрыштарындағы орға, ордың жиегіне қоқыс төгілген; 6-дан, қаланың  оңтүстік-батыс қақпасына жақын жерге (қорғау аймағына кіретін бөлігіне) цемент блоктардың сынықтары, олардың қоқысы төгілген.

Экспедиция 2011 жылғы далалық жұмыстары кезінде Түймекент қаласының ішін, оның қорғау аймағына кіретін жерлерді қоқыстан тазартып, автокөліктерді қаланың ішіне кіргізбеу үшін оның солтүстік-батыс қабырғасындағы бұзылған жеріне кіре берістен ұзындығы 5 м, ені-1 м, тереңдігі-0,8 м ор қазып, топырақтан тосқауыл жасады және оның бұзылып жатқан жерлерінде төрт қазба жүргізді (қазба 3, қазба 4, қазба 5 және қазба 6).
Қазба 3. Ортағасырлық қаланың оңтүстік – батыс қабырғасындағы жобасында «Г» тәрізді қақпа орналасқан жердегі қамал және оған іргелес жатқан жердің мәдени қабаттары XX ғасырдың 70–жылдарында жол салу кезінде 2 – 2,5 м тереңдікте бұзылып кеткен [1, 44-б.].
2010 жылы Түймекенттің «Г» тәрізді қақпасы орналасқан оңтүстік-батыс солтүстік-шығыс жағында жүргізілген қазба  1-ден қақпаның көлемдері 40 х 19-20 х 9-10 см кесектен қаланған, сақталған биіктігі – 0,6-0,75 м қабырғалары (солтүстік-батыс қабырғаның қалыңдығы 2 м, ал оңтүстік-шығыс қабырғасы 1,1 м) және ол арқылы өткен жол (ені – 2,75 м) ашыла бастаған болатын  [3, 42-46 – б., сурет 37].

2011 жылы «Г» тәрізді оңтүстік-батыс қақпаның құрылысын зерттеп, ол арқылы өткен жолды ашу үшін қазба 3 жүргізілді. Қазбаның солтүстік-шығыстан оңтүстік-батысқа қарай бағытталған бөлігінің ұзындығы  10 м, ені  3,2-4,2 м, тереңдігі  0,8-2 м, ал солтүстік-батыстан оңтүстік-шығысқа қарай бағытталған бөлігінің ұзындығы 21 м, ені 6-9 м, тереңдігі солтүстік-батысында  3-3,5 м, оңтүстік-шығысында 0,5-1,5 м. Қақпаның солтүстік-шығыс жағында жүргізілген қазба жұмыстарының барысында оның солтүстік-шығыстан оңтүстік-батысқа қарай бағытталған ұзындығы 10 м, ені солтүстік-шығысында 3 м, оңтүстік-батысында 4,2 м келетін бөлігі жолдың деңгейіне дейін ашылды. Оның көлемдері 40 х 20 х 9-10; 40-42 х 20-21 х 9-10 см кесектен қаланған солтүстік-батыс қабырғасы 1-2 м, ал оңтүстік-батыс қабырғасы 0,8 м биіктікте сақталған. Осы бөлікті пахса, кесек аралас тығыз топырақтан тазарту кезінде қазбаның солтүстік-шығыс шетінен 4 м жерден (оңтүстік-батыста) ені 3 м қақпаның орны ашылды. Қақпаның екі жағындағы жуандығы 0,3-0,35 м келетін бағандар солтүстік-батыс және оңтүстік-шығыс қабырғалардан сыртқа (ішке қарай) 0,3-0,5 м шығып тұрған пахсаға бекітілген. Қақпаны бекіткен солтүстік-батыс бағанның қалдығы жолдың үстіндегі қалыңдығы 0,2 м бос топырақта жатыр. Қатты шіріген бағанның сақталған ұзындығы 2,5 м, жуандығы 0,35 м, (сурет 1). Жолды тазарту кезінде 11-12 ғасырлар кезіндегі ыдыстардың ұсақ сынықтары табылды.

Қазба жұмыстарын қақпаның оңтүстік-батыс бөлігінде жалғастыру кезінде оның ұзындығы 10 м, ені 3-4,2 м солтүстік-шығыс бөлігі оңтүстік-батысында көлемі 10 х 6 м аулаға ұласатындығы анықталды. Аула солтүстік-батыстан оңтүстік-шығысқа қарай бағытталған. Оның көлемдері 40-42 х 20-21 х 8-10 см кесектен қаланған солтүстік-батыс (бұл қабырға қалашықтың оңтүстік-батыс қабырғасының сыртындағы мұнараға қосарлана тұрғызылған), оңтүстік-батыс қабырғалары 3-3,5 м биіктікте сақталған. Ауланың оңтүстік-шығыс қабырғасындағы қақпа өткен жердің ені 5 м. Оның үсті және оңтүстік-шығыс жағы осы күнгі жолды салу кезінде қатты бұзылғандықтан қақпаның жолы ауланың оңтүстік-шығыс қабырғасынан оңтүстік-шығысқа қарай небәрі 1-2,5 м аралықта ашылды. Ауланың еденінде қалыңдығы 2-5 см күл жатыр, қабырғаларының еденге жақын бөлігін от шарпыған.

1 сурет. Қазба 3. Қақпаның еденінен ашылған ағаш бағанның қалдығы

Сонымен, 2011 жылы «Г» тәрізді қақпада жүргізілген қазба 3-тен қақпаның солтүстік-шығыстан оңтүстік-батысқа қарай бағытталған ұзындығы 10 м, ені 3-4,2 м келетін бөлігі және оңтүстік-батыс жағынан солтүстік-батыстан оңтүстік-шығысқа қарай бағытталған, ұзындығы 10 м, ені 6 м аула ашылды. Қақпаның екі бөлігінде де жолдың деңгейінде қалыңдығы 2-5 см күл (өрттің күлі) жатыр, қабырғалардың төменгі жағын от шарпыған. Қазба кезінде жолдың деңгейінен және күлдің үстінде жатқан қалыңдығы солтүстік шығысында 0,15-0,2 м, оңтүстік-батысында 0,4-0,7 м пахса, кесек аралас топырақ құландысынан ыдыстардың ұсақ сынықтары кездесті. Соған қарағанда, оңтүстік-батыс қақпа өрттен кейінде бірқатар уақыт өмір сүрген, сол кезде жолдың үстіндегі қалыңдығы 0,15-0,7 м құланды пайда болған. Тек сонан кейін барып құланды тегістеліп оның үсті кесек (40 х 20 х 7-10; 46-42 х 20-21 х 7-8 см)  пахсамен қаланып, қақпа толық бітелген. Нәтижесінде 10-12 ғасырлар кезінде өмір сүрген «Г» тәрізді қақпадағы тіршілік біржола тоқтаған.


Қазба 4. Қаланың оңтүстік-батыс қабырғасында орналасқан  «Г» тәрізді оңтүстік-батыс қақпаны оңтүстік-шығыс жағынан қорғап тұрған аумағы  24 м, қабырғадан 15 м сыртқа шығын тұрған үлкен мұнараның үсті ХХ ғасырда
